PAGE  
6

Die Here is my Herder!
Liturgie
Votum en seëngroet
Ps. 150:1,3 (bl. 719)
Geloofsbelydenis
Wet
Sb. 9-3:1,2

Gebed

Ps. 23:1,2 (bl. 107)
Skriflesing en preek

Nagmaalsformulier
Ps. 23:3 (bl. 107)
Ps. 116 (bl. 571)

Ps. 118 (bl.575)
Liefdegawe
Ps. 118:12,14 (bl. 579)

Wegstuurseën
Skets

Teks:  Psalm 23

In Psalm 23 leer ons die liefdevolle versorging van die Here ken op ŉ pragtige en beeldryke wyse
Die Herder versorg sy skape
ŉ Herder gee om vir sy skape.  Hy versorg hulle.  Hy sorg dat hulle genoeg kos kry en water het om te drink.  ŉ Skaap kan op sy herder vertrou.  Die Here is ons Herder wat vir ons sorg met alles wat ons nodig het.  Ons kan op Hom vertrou.  Omdat ons Hom vertrou, volg ons Hom alleen!

Die Herder lei sy skape deur doodsgevare 
Soms kom daar droogte en swaarkry.  Dan beskerm die herder steeds sy skape omdat hy vir hulle omgee.  Hy begelei sy skape deur voor te loop en die swaarkry eerste te trotseer.  So loop die Here voor ons.  Die grootste swaarkry wat ons kan beleef is die swaarkry van die dood.  Ook hier het God voorgeloop en Jesus vir ons laat sterf.  Nagmaal herinner ons hieraan.  Moenie twyfel nie, God sorg vir jou!
Die Herder lei sy skape na ŉ tafel van heerlikhede
Psalm 23 se toon verander nou.  Nou word nie meer die beeld van skaap en herder gebruik nie. Nou word persoonlik van die mens gepraat.  God laat ons aansit by ŉ tafel in sy heerlikheid – nadat ons Hom deur die swaarkry van hierdie lewe gevolg het.  Ook hierna wys die Nagmaal vooruit.  Nou al sit ons aan tafel aan en sien uit na die aansit aan die heerlike tafel van die Here!
Preek
Geliefdes

Ons vier vanoggend Nagmaal.  Wanneer ons Nagmaal vier het ons die gebruik om voor die gereedmaking van die tafel Psalm 23 te sing.  Psalm 23 het ŉ besondere band met die nagmaalsviering.  Kom ons kyk na die besondere band wat Psalm 23 met Nagmaal het.

Psalm 23 begin met hierdie woorde
“Die Here is my herder, ek kom niks kort nie.  Hy laat my rus in groen weivelde. Hy bring my by waters waar daar vrede is. Hy gee my nuwe krag. Hy lei my op die regte paaie tot die eer van sy Naam.” 

Gemeente, met hierdie woorde sê die Here dat Hy vir ons sorg.  Hy is waarlik ons hemelse Vader wat ons alles gee wat ons nodig het om van te lewe.  Om hierdie waarheid aan ons oor te dra, gebruik die Here die pragtige beeld van ŉ skaapwagter wat sy skape oppas en versorg.

Uit die boek 1 Samuel weet ons dat koning Dawid (die digter van Psalm 23) as seun ŉ skaapwagter was.  Dit was sy werk om sy pa se skape en kleinvee op te pas in die veld.  Daarom dat Dawid so presies kon beskryf hoe die Here as ons Herder ons versorg.
Dat ons vandag die skape oppas van Psalm 23 mooi kan verstaan, is dit egter nodig dat ek ŉ gebruik in skape oppas verduidelik wat ons hier in Suid-Afrika nie regtig ken nie, maar wat alledaags vir Dawid was. 
Toe ek ŉ klein seuntjie was het ons op ŉ kleinhoewe gebly waar my pa deeltyds geboer het.  Hy het onder andere ŉ troppie skape van so by die honderd gehad.  Daar het ek as klein seuntjie ietsie van om met skape te werk, geleer.  Een ding wat ek geleer het was dat jy ŉ skaap moet aanjaag.  As jy hom nie van agter met ŉ sweep aanjaag nie, gaan jy nêrens kom nie.
Vanuit hierdie ondervinding het ek altyd Psalm 23 se eerste woorde soos volg verstaan:  Die Here is ons herder en hy jaag ons na die groen weivelde en waters van rus.
Na ek my teologiese studies voltooi het, het die Here my na my eerste gemeente geroep.  Daardie gemeente was in Namibië. Terwyl ons in Namibië was het ek en Hannelie ŉ punt daarvan gemaak om soveel moontlik rond te toer.  So het ons op ŉ stadium in die dorre noordweste van Namibië (die Kaokoveld) uitgekom.  Daar in Namibië het ek ŉ groot ontdekking gemaak wat my verstaan van Psalm 23 heeltemal omgekeer het.  

Broers en Susters, die noordweste van Namibië is ŉ baie mooi wêreld, maar is ook ŉ dor en droë wêreld.  Daar is nie so baie kos vir diere nie.  
· Daar het ek geleer dat skape in daardie wêreld nie deur hul wagters aangejaag word nie.  Nee, skape loop daar agter die wagter aan.

· Hoekom? 
· Die skape weet iets. 
· Hulle weet hulle is maar dom.  Hulle weet nie waar daar kos is om te eet en water is om te drink nie.  

· Maar hulle weet ook hulle het ŉ wagter wat weet waar die kos en die water is.  Nou neem hy hulle na die kos en water.  Hy jaag hulle nie aan nie.  Hy loop voor.  Hulle ken hom en loop agter hom aan

Daar waar Dawid soveel duisende jare gelede gebly het, het dit net so gewerk,
· Dawid het geweet wat die skape nodig het.

· Hy het hulle na kos en water gelei. Hulle moes net agter hom aanloop.

Dit is na aanleiding van hierdie verskynsel dat Dawid Psalm 23 geskryf het.  Hy het agtergekom dat ons versorging deur die Here net so werk.  

· Die Here weet wat ons nodig het.

· Hy lei ons na groen weivelde en waters van rus.

· Hy jaag ons nie aan nie.  Hy loop voor. Ons moet net agter hom aanloop.

· Ons kan net waarlik agter Hom aanloop as ons Hom ken en liefhet.

· Ons kan net waarlik agter Hom aanloop as ons Hom vertrou. Uit ons eie sal ons verdwaal.  Hy het ons lief en bring ons by wat ons nodig het...

Orals waar ons gaan – ons hele lewe lank, moet ons weet ons het ŉ Herder wat voor ons loop.  
· Hy lei ons in alles wat met ons gebeur – al gaan dit sleg of swaar met ons.

· Hy versorg ons in alles wat met ons gebeur – Hy dokter ons en tel ons op as ons swak is.  

· Ja, wanneer ons in alles agter die Here aanloop, kan ons op sy versorging en sy beskerming reken...  

Terug na die beeld van ŉ herder wat voor sy skape loop:  Nou onlangs het ek gelees van ŉ reisiger wat ook hierdie verskynsel op ŉ plek beleef het van skape wat agter hulle herdertjies aanloop.  Hy het gesien hoe skaapwagtertjies met hul troppe skape by ŉ watergat bymekaar kom om water te drink.  Die wagtertjies het bietjie sokker gespeel terwyl die skape gedrink het.  Die drie troppe skape het deurmekaar geraak.  Een wagtertjie het na ŉ tyd ophou speel, ŉ fluit gegee, en sy skape het agter hom begin aanloop.  So het ook die tweede een gemaak.

Die reisiger vra toe die oorblywende wagtertjie of die skape nooit deurmekaar raak en agter ŉ verkeerde wagter aanloop nie.  Die outjie het geantwoord:  “Nee, hulle loop altyd agter die regte wagter aan.”  Toe sê hy egter:  “Wag, soms loop hulle verkeerd – maar dan is hulle siek!”
Ons moet agter die Here aanloop.  Hy versorg ons.  Wanneer ons nie agter die Here aanloop nie is ons geestelik siek, want dit is dwaasheid om nie agter die Here aan te loop nie.  Dit is dwaasheid om nie agter die Here aan te loop nie, daarom dat Dawid in vers 4   
verder gaan en sê: 

“Selfs al gaan ek deur donker dieptes, sal ek nie bang wees nie, want U is by my. In u hande is ek veilig.”
Geliefdes, ons leef in ŉ stukkende wêreld waar stukkende dinge gebeur.  Ten spyte daarvan dat ŉ skaapherder sy troppie skape na weivelde en water lei, gebeur dit soms dat die kos en water opraak.  Daar is miskien ŉ groot droogte.  Nou is daar nêrens kos en water te vind nie.  Wat nou?
· Gestel dat daar reg langsaan waar die herder met sy skape rondgetrek het ŉ groot bergreeks is. Die herder weet dat daar aan die agterkant van hierdie bergreeks kos en water te vind is.  Daar is egter ŉ probleem:
· Die bergreeks te lank om rondom te trek.

· Die bergreeks te hoog en steil om regoor te trek.

· Wat nou?
· Gestel die herder weet van ŉ kloof deur die berg: klein, smal en diep.  Rowers en roofdiere wag daar om die skape te verslind.
· Sal die skape op hul eie in die kloof ingaan?  Nee hulle is te bang.
· As herder egter voorloop? Ja, hulle sal agter hom aanloop maar dan slegs wanneer hulle Hom waarlik vertrou.

· Geliefdes, soms weet die Here dat ons kos en water (by wyse van spreke) op is.    Sware tye kan ons tref (onthou ons leef in ŉ stukkende wêreld waar stukkende dinge gebeur)!  
Die Here weet waar ons uitkoms kan vind.  Soms is hierdie uitkoms ook agter ŉ berg wat in ons pad staan.  Hierdie berg is te hoog om oor te klim, en te groot om langs om te loop.  Ons moet deur die smal klofie gaan.

· Uit ons eie kan ons nie deur die diep en donker klofie gaan nie.  Ons het nie die krag en moed om al die vyande en teenstanders die hoof te bied nie.

· Ons kan alleen deur die klofie gaan as ons agter die Here aanloop.  Alleen Hy kan ons beskerm en bewaar teen die aanslae en gevare wat ons in hierdie lewe teister.
· Broer en Suster, maak daarom erns daarmee om in jou lewe agter die Here alleen aan te loop.  
· Moenie jou eie kop volg nie.  Ons is dom skape wat op ons eie deur roofdiere en diewe gevang sal word.  

· Maak die Here jou Herder agter wie jy aktief aan loop.
In die 1953-Vertaling van Psalm 23 word daar nie soos in die 1983-Vertaling gepraat van “donker dieptes” nie, maar van ŉ “dal van doodskaduwee.”  Die woord doodskaduwee beklemtoon die onheil en gevaar wat in daardie donker klofie skuil waarin ons agter die Here aan moet loop.
Máár, Geliefdes, die diepste kloof waarin ons in hierdie lewe kan ingaan, is 

die kloof van die letterlike dood.
En die ingaan in hierdie kloof wag op elke mens, behalwe op daardie mense wat nog sal lewe die dag as die Here terugkom.  Ja, die dag wanneer jy sterf, stap jy ook daardie diep en donker kloof in.  
Geliefde, jy kan dalk nog in hierdie lewe rondloop sonder ŉ Herder wat jou lei, maar die dag wanneer jy daardie kloof ingaan sonder ŉ Herder wat voor loop, is dit verby met jou. Jy sal nie aan die ander kant uitkom nie...

· Vir ons wat die Here as ons Herder het, 

· vir ons wat al in hierdie lewe geleer het om op die Here te vertrou en agter Hom alleen aan te loop, 

vir ons is hier groot, groot genade.  Ook in hierdie donker kloof hoef niemand van ons alleen in te gaan nie.  Vir ŉ gelowige wat in die Here Jesus Christus glo, is daar steeds ŉ Herder waaragter hy/sy letterlik kan aanloop.

Immers, ons Here Jesus Christus het voor ons in hierdie kloof ingegaan. Aan die kruis het Hy gesterf vir hulle wat in Hom glo en so hierdie kloof ingegaan.  Wanneer ons in hierdie lewe sterf, stap ons agter Hom in hierdie kloof in.
Let nou op die genade: Jesus Christus het nie net hierdie kloof ingegaan nie.  Jesus het ook aan die ander kant van hierdie kloof uitgekom.  Hy het uit die dood opgestaan en met sy opstanding alle onheil en gevaar wat in hierdie kloof geskuil het, uitgedryf.
Indien jy in die Here Jesus Christus glo, sal jy veilig deur hierdie kloof van doodskaduwee gaan.

En hier eindig Psalm 23 nog steeds nie.  Vir die gelowige in Jesus Christus, vir jou wat in Hom as jou Here en verlosser glo, vir jou wag daar aan die ander kant van die kloof ŉ heerlike feesmaaltyd waaraan jy sal aan sit om vir altyd in die liefde en heerlikheid van die Here te lewe.

Aansporing
Geliefdes, ons is vanoggend hier om Nagmaal te vier.  Kom ons vier Nagmaal met twee oogmerke voor oë

· Eerstens:  Nagmaal laat ons terugdink aan Jesus wat vir ons aan die kruis gesterf het.  Hy het voor ons in die vallei van doodskaduwee ingegaan.  Hy het die verskrikking van die dood vir ons verdryf.  
Ons kan Hom volg in alle swaarkry en teëspoed.  Hy is ons Herder wat vir ons sorg.  

Gebruik daarom Nagmaal en word versterk in die wete dat jy Nagmaal vier omdat jy jou Here volg.
· Tweedens:  Nagmaal vier ons deur aan ŉ tafel aan te sit.  Die aansit aan die Nagmaalstafel laat ons uitsien na die aansit aan die feestafel van die Here, wanneer Hy ons (deur die vallei van doodskaduwee) tot in sy heerlikheid gelei het
Gebruik daarom Nagmaal en sien uit na die aansit aan die feestafel van die Lam.

AMEN

Kom ons vier nou Nagmaal.

